
TXANDAKAKO BOTIKAK ABUZTUA

Hegaluze pintxoak agortu 
ziren San Pedro kalean

ondarribiak I. Hegaluze Eguna ospatu zuen uztailaren 
4an San Pedro kalean. Arrakasta handiko jai eguna izan 
zen, izan ere, hegaluze pintxoak agortu egin ziren. He-

galuze pintxoekin batera, Gernikako piperrak eta sagardoa das-
tatzeko aukera izan zen. 

Jai egunean arrantzaleek bizi duten egoera ezagutu zen. Hone-
taz aparte, hegaluzearen zatiketa erakutsi zen, eta arrainaren 
pisua asmatu zuenak saria jaso zuen. Irabazlea Altzako Juan 
Manterola izan zen.

2.000 pertsona inguru hurbildu ziren San Pedro kalera, eta hega-
luze pintxoak agortu egin ziren. Egun honetako irabaziak, Hon-
darribiko Arraun Elkarteak jaso du. 

Ekitaldia Hondarribiko Udalak, Kalitatea Fundazioak, Arrant-
zaleen Kofradiak, La Bacaladerak eta Higer Arrainak antolatu 
zuten. Jai egunak hiru helburu nagusi izan zituen; arrain urdin 
honen elikadura ezaugarriak ezagutaraztea, arrantzaleen arra-
inketa tradizionala baloratzea. Kalitatea Fundazioak, Higer Arra-
inak, Arrantzaleen Kofradiak eta La Bacaladerak hegaluzeak ko-
mertzializazio justua izan dezan egiten duten lana erakutsi nahi 
izan dute.  

H

I. HEGALUZE EGUNA 
HONDARRIBIAN

Urteroko ohiturari jarraituz, aurten ere 
Kiroldegia jendez lepo izan zen
urtso amaierarekin batera, Hondarribiko dantza eskolek 
dantza asteburua antolatzen dute herriko Kiroldegian. Ber-

tan, kurtsoan zehar landutako dantza saioak eskaini ziren.

Ostiralean, Pilar Peña Dantza Eskolaren eguna izan zen. Hogei-
ta bost urte pasa dira dagoeneko, Pilar Peñak dantza eskola ireki 
zuenetik, eta urtetik urtera adin guztietako gero eta ikasle gehia-
go ditu. Ikasleak batez ere ondo pasatzera joaten dira dantza 
klaseetara, eta denen artean,  dantzaren familia handia osatzen 
dutela ikusi zen dantzaldian.

Larunbatean, Kuki Garcia Dantza Eskolaren unea iritsi zen. Ber-
tan, hemezortzi urte bitarteko gazte eta haurrek euren dantzak 
aurkeztu zituzten. Azken aldian modan dauden abestiekin lan 
egin dute, eta larunbatean ere, Hondarribiko Kiroldegia jendez 
lepo izan zen. 

Igandean, Carlos Zapirainen Dantza Eskolak euren dan-tzak es-
kaini zituzten. Oraingoan dantza estilo berriez gozatzeko aukera 
izan zen, izan ere, aretoko dantzak eskaini ziren. Urtero bezala, 
Carlos Zapiraienen ikasleek euren dotorezia azaldu zuten dant-
zatzeko unean. 

DANTZABURUA HON-
DARTZA KIROLDEGIAN 

IZAN DA

K



HONDARRIBIKO HERRITARRENTZAT GUNE BERRIA IREKIKO DA 
IRADOKIZUNAK ETA IRITZIAK JASOTZEKO

Hurrengo aletik aurrera, Hondarribia aldizkariak atal berri bat irekiko du, herritarren gutunak jasotzeko. 
Atal honek, herriaren inguruko iradokizunak eta iritziak jasotzea du helburu.
Gutunak 20 lerro baino gutxiago izan behar ditu, eta idazlearen izen, abizen eta DNI zenbakia zehaztu behar da.
Herritarrak idatzian bere izena azaltzea nahi duen ala ez zehaztu beharko du. 
Gutunak ondorengo helbidera bidali: info@zifcomunicacion.com 

Pirineoetako Bake Itunaren sinadurak 30 urte beteko 
ditu udan 

2009ko udaran zehar 350 urte betetzen dira 1659ko aza-
roaren 7an Faisaien Uhartean sinatu zen Pirineotako 
Bakea deitzen den ekitaldiaren elkarrizketak hasi zirene-
tik. Orduan Faisaien uhartea Hondarribiarenak ziren lurre-
tan zegoen. 

Gertakari honetatik aurrera, nazioarte mailan garrantzia 
handia izan zuten zenbait ekitaldi historiko gertatu ziren, 
denak Hondarribiaren lurretan gertatutakoak: Pirineoetako 
Bakearen Itunaren sinadura, Bidasoa Bailararen muga 
finkatze lanen hasiera eta Luis XIV eta Maria Teresa de 
Haubsburgoren errege-ezkontza. 

“Garrantzi handia duten ekitaldi hauek behar moduan go-
gorarazteko” esan du Xabier Tifek, Kulturako zinegotziak. 
“Hondarribiko Udalak zenbait ekitaldi antolatu ditu; gida 
bat, monografia bat, zenbait hitzaldi eta argitalpen bat egi-
tea hain zuzen”.

Gaiaren ardura Zehazten enpresak eramango du, iaz Se-
tio Handiaren 370. urteurrenaren inguruan egindako eki-
taldien arduraduna izan zenak.

Olagarro Elkarteak Hondarribiko laugarren Sagardo 
Eguna antolatu zuen Santiago kalean

Lau urte pasa dira, Hondarribian Sagardo Eguna an-
tolatzen hasi zenetik eta badirudi egun honek gero eta 
arrakasta gehiago duela hondarribiarren artean. Ekitaldia 
arratsaldeko seietan hasi zen, eta jai giroa afal ordua arte 
luzatu zen. 

Pasa den ekainaren 20an hain zuzen, Olagarro Kultur 
Elkartearen eskutik eta Hondarribiko Udalaren Laguntzaz  
IV. Sagardo Eguna burutu zen. Hamalau sagardotegik 
ekoiztutako sagardo freskoa dastatzeko parada izan zuten 
Maddalen plazara hurbildu ziren guztiek. Herri desberdi-
netako sagardotegiek parte hartu zuten: Hernaniko Otsua 
Enea, Elobarri, Goiko Lastaola, eta Altzueta; Astigarra-
gako Larre Gain, Oialume Zahar, Lizeaga, Mendizabal eta 
Artola; Urnietako Elutxeta, Oreretako Egiluze, Irungo Ola, 
Lesakako Lindduren Borda, eta Oiartzungo Ordozelai.

Aurreko urteetan bezala aurreikuspen guztiak bete ziren, 
adina edalontzi kopurua salduz. Azpimarratzekoa izan zen 
pintxoek izan zuten arrakasta, baita giroarena ere: Euskal 
musikaz blai giro goxo eta alaian garatu zen. Mila esker 
gerturatu zineten guztiei eta hurrengo urtera arte!

LAUGARREN SAGARDO EGUNA OSPATU 
DA HONDARRIBIAN

1659-2009 PIRINIOETAKO BAKEA





Herrian Barrena 72009ko uztaila • 224. zkia • Hondarribia 

Lide Moran

Berotzen,kiskaltzen naiz.
Nire izotz preziatuenak urtzen zaizkit bitartean.

Kutsatuta naukazue,zeharo nahastuta.
Autoetako kea nire zainetatik bidaiatzen,

Niregan hotzikarak,lurrikara antzekoak eragiten.

Min egiten dit bihotzean zuen malkoen ixiltasunak.
Erreka txikiak izango balira bezala,itsasoan elkartzen.

Bost organo ezberdin mintzen,
kultura, hizkuntza eta kolore bakoitzen esanahiak puskatzen.

Mundua naiz,eta izaten jarraitu nahi dut.

Eta zer,nik horrela maite bazaitut?
Behar zaitut lehiotik egunero lehen izpia sartzen denean,ohean.

Kale nagusian bakarrik aurkitzen naizenean,noraezean.
Etxe batean sartzeko giltzak behar diren bezala,guztiok bihotza behar dugun bezala.

Behar zaitut.Badakizu,badakigu.

Elkar begiratzeko bi begi,laztantzeko bi esku,hamar hatz.
Biluzteko mila gau,ohe bakar bat.

Ez genuen gehiago behar,dena ginen.
Zure ezpainen arteko kobazulo hezea,nire listua zurean.

Poliki-poliki,autopistako barraskilo baten antzera,eromena bilakatu zinen.

Bihotza galdu nuen nonbait,zure izara artean,egunsenti batean.
Goizeko lehen kantua zinen niretzako,lehen taktua.

Zurekin amesten nuen bezala,elektrizitatea genuen bezala,
Arrazoia galtzerakoan gelditzen zen hutsune zoragarriaren antzera.

Zu eta ni,maitasun baladak euriari abesten genizkion bitartean.

Eta beste behin errepikatzen zenidan ezer ez zela ezinezkoa
Nahi nuenagatik borrokatu behar nuela.

Maite nuen horregatik,sentitzen nuenari ez mugarik jartzeko.
Bakoitzari bere ahots eta tonuan oihu egiten uzteko,adierazteko.

Bihotza ez mututzeko,sentipenak ez ixilarazteko.

Taupadak euren alde zeudelako
sentimenduek irabazten zituzten guda guzti horiek.

Banekien ez zela justua,arrazoia zuenak irabazi beharko lukeela.
Baina denek ez zuten arrazoiez ulertzen,

Eta bihotza horietako bat zen…da.

Besoarekin inguratzen ninduzun bitartean esan zenizkidan hitz horiek.
Begi itxiekin iluntasun itzalak ikusten nituen garaian.

Hitzez hitz,doinuz doinu gogoratzen ditut.
Zurekin gogoratzen naizen bezala.

Oraindik imaginatzen zaitut.

Itxaropena

Zu

OHARRAK

► UDAKO ORDUTEGI BERRIA BAZ-EN

Datorren irailaren 15a arte, Biztanlearen Arreta Zerbitzuak (BAZ) ordutegi berria izango du:

Astelehenetik ostiralera irekiko da, goizeko 9.00etatik 13.30era. 
Arratsaldez itxita egongo da, baita larunbat goizetan ere.

► UDAL LIBURUTEGIAREN UDAKO ORDUTEGIA

Irailaren 30a bitarte, Liburutegiak udako ordutegia izango du: 

Horrela, goizez 9.00etatik 14.00etara irekiko da astelehenetik ostiralera. 
Larunbatetan, aldiz, 10.00etatik 13.00etara zabalduko da. 
Arratsaldetan itxita egongo da.

► LOREZ APAINDUTAKO BALKOIEN LEHIAKETA ANTOLATU DU KULTURA SAILAK

Hirian zehar balkoiak lorez eta landarez apaintzeko ohitura sustatzeko, Kultura Sailak 
Lorez apaindutako balkoien lehiaketa antolatu du beste urte batez. Hondarribiko 
hiriguneko etxebizitzen jabe eta maizter guztiek parte har dezake, baita lorez eta 
landarez apaindutako ostalaritza nahiz merkataritza taldeek ere.

Izen ematea ez da beharrezkoa izango. Epahaimaia, urtean zehar, kalez kale ibiliko 
da eta bere iritzia emango du. Balkoietako loreen kolore, apaintasun, itxura eta 
orijinaltasuna kontuan hartuko dira.
	
Denetara lau sari emango dira. Lehen hirurak etxebizitzei zuzendutakoak, 200, 150 
eta 100 euro landareak erosteko eta trofeo bana. Laugarren saria, ostalaritza eta 
merkataritzako sari berezia, 200 euro eta trofeoa izango da.

Hemendik aurrera HONDARRIBIA aldizkaria zure etxean dohainik jaso nahi baduzu,
bete ezazu harpidetza txartel hau eta bidali edo eraman Udaletxeko Euskara Zerbitzura.

HARPIDETZA TXARTELA

Izen-deiturak:...................................................................................
Helbidea:........................................................................................
Herria:...........................................................................................

aiatzaren 30 eta 31n burutu zen Frantziako Le Verdon 
sur Mer hirian, L´Union Sportive Verdonnaise Nazioarte-
ko Futbol 37. Txapelketa. Hondarribia Futbol Elkarteko 

infantil mailakoek bertan parte hartu zuten. 

Hondarribia Futbol Elkarteko bi talde aritu ziren Frantziako txape-
lketan, biak infantil mailakoak, eta oso emaitza onak lortu dituzte: 
Hondarribia 1. taldeak irabazi egin du txapelketa, eta Hondarribia 
2. taldea, berriz, hirugarren geratu zen. 

Hauek dira taldeetako partaideak: 
Hondarribia 1. taldea: Eneko, Julen, Richard, Aritz Sagarzazu, 
Jon, Antonio, Ander, Gorka, Borja eta Aitor.
Hondarribia 2. taldea: Iosu, Otaño, Jon Ander, Juanjo, Aritz Gar-

cia, Oier, Gorka Sanz, Paul, Meltxor eta Arabolaza.

Txapelketan zehar oso Garbi adierazi zuten gure futbolariek be-
raien maila, hau da txapeldun izateko egindakoa: lehen fasean, 
Behobia taldeari irabazi 3-1; gero galdu 2-0 St Aubin taldearen 
aurka; St Sulpice taldeari irabazi 4-0. Final-laurdenetan, 2-0 ira-
bazi zuten gure mutilek; final-aurretan 6-0 irabazi Point du Medoc 
taldeari, eta finalean 2-0 irabazi St Aubin taldeari.

Hondarribiko infantil taldeak Txapelketa irabazteaz gain, talde 
erasotzaile onenaren saria ere jaso zuen. Taldeko atezainak, 
Eneko Olaizolak, antolaketaren oroigarri berezia jaso zuen lehen 
partidan lesionatu eta jokatzeko beste aukerarik ez zuelako izan. 

HONDARRIBIA FUTBOL 
ELKARTEA LE VERDON NA-
ZIOARTEKO FUTBOL TXA-
PELKETAN TXAPELDUN

M

Bi urtero antolatzen den estropadak 500 miliako 
bidea egin du

he Royal Southampton Yacht Club taldeak antolatutako 
Biscay Challenge estropada aurten Hondarribira iritsi da. 
Estropada Southampton-etik atera zen, ekainaren 13an, 
eta 500 miliako bidea egin du. Guztira 24 ontzik parte har-

tu dute estropada honetan, eta belaontzi bakoitzean bi pertsona 
ibili dira. 

Nabigazioa gau eta egunekoa izan da, eta partehartzaileen ar-
tean hiru barku euskaldun izan dira; bat bizkaitarra izan da “Gure 
Ametsa”, eta beste biak gipuzkoarrak, “Mirua”, Jose Luis Artolak 
eta bere anaia Jon-ek zuzenduta, eta bestea “Pintia” Borja Gar-
bizu eta Charli Lizancos-ekin. Nabigatzaile hauek Hondarribiko 
Nautika Elkartearekin erlazio handia daukate, izan ere, hemengo 
estropadetan parte hartzen dute.

Aparteko irteera izan zuten nabigatzaileek, eguzkia izan baitzen 
eta hamabi korapiloko haizearekin. Bigarren eguna konplikatua-
goa izan zen, izan ere, haizea ekarri egin zuen, eta lainoa azaldu 
zen. Eguraldia alde batera utzita, Pintia eta Spliff barkurik azka-
rrenek, Ouessant irla pasa egin zuten, eta Hondarribira bideratu 
ziren. 

Behin barkuak Hondarribira iritsita, Kirol Kaiean porturatu ziren, 
Euskadiko Kirol Portuak-en laguntzarekin. Hondarribiko Nautika 
Elkarteak parte-hartzaileei ongietorria prestatu zien, eta Honda-
rribiko Udalak bisita gidatua prestatu zuen Gune Historikoaren 
barrena.

“BISCAY CHALLENGE” ESTROPADA
HONDARRIBIRA IRITSI DA

Gipuzkoako txapelketako emaitzak onak izan baziren, Eus-
kadikoan hobeak izan dira

rtero bezala, Euskadiko Aulki Mugikorreko txapelketa 
ospatu da Soustonen. Gipuzkoako txapelketako emait-
za onak ikusita, Euskadikoan hobeak izan dira. Guztira 
urrezko hamaika domina, zilarrezko sei domina eta bront-

zezko hiru domina lortu dira. Guztira hogei domina lortu ditu Hon-
darribiko Arraun Elkarteak. 

Dudarik gabe, Euskal Herriko talderik indartsuena Hondarribia-
Lurgoien izan da. Zortziko gizonetan (modalitate erregina), Hon-
darribia-Lurgoienek lau modalitatetan garaipena lortu du: infantil, 
kadete, jubenil eta seniorretan. Lorpen hau izugarria da, izan 
ere, bi urteetan garaipena lortu dute etxeko arraunlariek.

EUSKADIKO AULKI MUGIKO-
RREKO TXAPELKETA

T

U

Cristina Ramos

Lidia Yarzak, hamairu urterekin, joan den maiatzean Espainiako Judo Txape-
lketan irabazlea zen infantil mailan. Judoka gazte honek Gipuzkoa, Euskadi eta 
beste hainbat lehiaketatan urrezko dominak bereganatu ditu azkenaldi honetan. 
Lau urte zituela judo munduan sartu zen bere lehengusuak bultzatuta, eta ha-

rrez geroztik ez dio judo praktikatzeari utzi.

“Nire senitarte, kide, lagun eta en-
trenatzailearen laguntzarik gabe 

ezin izango nuen lortu”

aten batek baino gehiagok galdetuko du nola egin 
duen gazte honek, dagoen mailara iristeko. Lidiak 
bere sekretua ezagutarazi du: txapelketa aurretik 
kontzentrazioa lortzea eta aurkaria irabazteko tek-

nika hoberena planifikatzea. “Tatamira igo aurretik, musika 
entzun eta zer egin behar dudan pentsatzea ohituratzat dut 
kontzentrazioa lortzeko txapelketa bakoitzean”, dio.

Uchi-mata izeneko giltza da Lidiak gehien erabiltzen due-
na, eta lehiakidea gerrikotik heltzea eta mehaka sartuz lu-
rrera botatzean datza. Baina hau ez da urrezko dominak 
irabazten laguntzen dion teknika, maki-komi – lurreratzea 
bizkarretik hartuta –   bezala ezagutzen dena baizik. “De-
fendatsarako kirola da hau”, argitzen du, “eta horregatik 
erortzen jakitea derrigorrezkoa da mina hartzea sahiesteko 
nahi baduzu”.

Japoniar jatorriko borroka arte honetan indartsu izatea ez 
da garrantzitsuena, arina izatea eta erreflexuak edukitzea 
baizik. “Judoren teknikak ezagutzen dituzun aldian inda-
rra non jarri behar den ikasten duzu”, azaltzen du Yarzak. 
Hondarribiar honek lau lanegun ematen ditu entrenatzen, 
bosgarren eguna, berriz, frantsesa ikasten dihardu. Nahiz 
eta judoari denbora asko eskeini, ikasketekin modu ego-
kian bat egiten du. 

Bere entrenatzaileak, Dani Palavecino, ondo ezagutzen 
du Lidia judoren munduan hasi zenetik bere ikaslea izan 
delako, eta bere burua gainditzeko ahalegina eta sakrifizio 
gaitasuna goraipatzen ditu. “Oso pertsona langile, diberti-
garri eta adeitsua da bere lehiakideekin”, azpimarratzen du 
Palavecinok, “gainera, oso bizia denez, txapelketak erraz-
tasunez irabazten ditu”.

Estatuko txapelketa batean parte hartzen zuen lehenengo 
aldia izan da, Alacanten, eta hori gutxi balitz postu prezia-
tuenarekin bueltatu da Lidia etxera. “Ikastolara ailegatzean 

klaseko ikaskide guztiek niregana etorri ziren besartean 
hartu eta zorionak ematera”, gogoratzen du alaiki, “nire se-
nitarte, kide, lagun eta entrenatzailearen laguntzarik gabe 
ezin izango nuen lortu”.

Entrenamenduari ekingo dio Lidiak Europako Txapelketan 
begiak jarrita baititu. “Danik berekin eraman ninduen Eslo-
venian jokatu zen konpetiziora eta gaur egun hau da nire 
amets gozoena, Europara iristea”.

B

Esklerosi Anizkoitza duten herritarrei laguntza luzatzeko 
“Busti Zaitez” programa garatu da Hondarribian

sklerosi Anizkoitza nerbio sistema zentralaren gaixotasuna 
da. Ezintasuna ekar dezake eta normalean mailakakoa da 
eta sozio-laneko, emozio-egoera eta arazo fisikoak eragin 
dezake. Bere jatorria ezezaguna da, horregatik gaixotasun 

sendaezina da. 

Zer da “Busti Zaitez”
Esklerosi Anizkoitza duten pertsonekin solidaritate eta sentsibiliza-
zio sozialerako kanpaina da. Kanpaina Euskal Herriko hondartza 
eta igerilekuetan garatu da, eta pertsona guztiek aske eta dohainik 
parte hartu zuten.

Kanpainaren helburu nagusiak ondorengoak dira; Batetik, gaixota-
sun sendaezin honek, gazte askori sortarazten dien arazoa gizar-
teari jakinaraztea eta sentsibilizatzea, eta bestetik, Euskal Herrian 
dauden hiru Esklerosi Anizkoitzaren Elkarteetan eskaintzen diren 
errehabilitazio zerbitzuak finantzatzeko fondoak lortzea.

Esklerosi Anizkoitza Fundazioak, kiroldegiko eta udaleko laguntza 
jasotzen du, hondartzetan eta igerilekuetan “Busti Zaitez” progra-
ma garatzeko. 

“Busti Zaitez” hondartzan edo igerilekuan mugatuta dagoen ere-
muan nahi diren metroak igeri egitean datza. Programa garatzeko, 
Euskal Herri osoan 500 boluntarioen laguntza behar izan da.

“BUSTI ZAITEZ” KANPAINA 
HONDARRIBIAN

E

estibalaren laugarren edizioak 
arrakasta handia izan du, izan 
ere, mundu mailako festibalik 
onenetarikoa bilakatu da. 

Lau egunetan zehar Hondarribia blues-
aren hiriburu bihurtu da. Munduko talde 
hoberenak izan dira bertan eta bazter 
guztietan blues musika entzuteko eta 
gozatzeko aukera paregabea izan da. 
Aurtengoan, Blues Hondarribia saria 
John Mayall-i eman zaio.

HONDARRIBIA BLUES 
JAIALDIA

F

HONDARRIBIA BLUES 
JAIALDIA

egu luzeari agur esanda, hondartza denboraldia gure ar-
tean dago jada. Eguzkia eta itsasoaz gozatzeko aukera ezin 
hobea eskaintzen du gure hondartzak, eta bertan eskain-
tzen diren zerbitzuak hobetzea da urteroko helburu nagu-

sia. Haur, gazte eta helduentzako gunea, guztion erosotasunerako 
abian da jada. 

Hondar txoko
Aurten, Hondarribiko hondartzak aisialdirako gunea habian du, 
hiru eta hamar urte bitarteko haurrentzat. Bertan, etxeko txikiek 
ekintza eta joku ugariez gozatzeko aukera dute. 

Hondar txoko gunean, haurrek jolaserako leku aparta dute. Bertan, 
begiraleek, hiru eta hamar urte bitarteko haurrak zaintzen dituz-
te, eta hainbat ekintza prestatzen dituzte; jolasak, gaztelu puzga-
rriak... Ekintzak uztailaren 25etik abuztuaren 25era garatuko dira, 
Bidasoa 21en eskutik. 

Gurutze Gorria
Urtero bezala, Gurutze Gorriko langileak, hondartza zaintzen ari 
dira, eta eguraldi ona edo txarra eginda ere, bainurako gunea beti 
zaindua dago. Gurutze Gorriko postuan, egunero zortzi langilek 
lan egiten dute, hauetatik sei uretako sorosleak dira, medikua eta  
erizaina. 

Gurutze Gorriko langileek ondorengo ordutegi barruan zaintzen 
dute Hondarribiko hondartza; ekain eta irailean goizeko 11:00etatik 
arratsaldeko 19:00etara, eta uztail eta abuztuan goizeko 10:30etik 
20:00etara.

HONDARTZAZ GOZATZEKO GARAIA IRITSI DA

Naiara Manterola

Uda sasoiarekin batera, Hondarribiko hondartzak zerbitzu ugari eskaintzen ditu hondartzaz gozatzeko.

N

HONDARTZAZ GOZATZEKO GARAIA IRITSI DA

Garbiketa lanak
Aurtengo denboraldian, garbiketa lanak asko zaintzen ari dira. Uda 
guztian zehar, Gipuzkoako hondartzak garbi mantentzeko, hogeita 
lau langile ibiltzen dira makina ezberdinekin azaltzen diren zabo-
rrak jasotzen. Garbiketa lanetan laguntza behar izanez gero, zazpi 
langile prest daude lan honetarako. 

Garbiketa lanak lehenengo urteko baldintzak izaten jarraitzen du; 
eguneroko garbiketa ekain, uztail, abuztu eta irailean egiten da, eta 
zabor ontziak bikoiztu egiten dira garai honetan. 

TAO eta Hondartzako aparkalekua
Udako denboraldiarekin batera, Hondarribian TAO eta Hondart-
zako aparkalekua martxan dira abuztuaren 31 arte. Zerbitzua Foru 
kalean, Ramon Iribarren pasealekuan, futbol zelai inguruko eta 
hondartzako aparkalekuetan abian da. Foru kalean eta Ramon Iri-
barren pasealekuan, goizeko 10:00etatik arratsaldeko 20:00etara 
egunero. Hondartzako aparkalekuak 24 orduz irekita dago. 

Hondartzako aparkalekuan aparkatzeko 1,24 euro ordaindu be-
har da ordua eta TAO edota zonalde urdinetan aparkatzeko 0,93 
euro.

Hondartza lasaia
Hondarribiko hondartza lasaia izan da betitik. Hala ere, kirol kaia 
egin zen unean, hondartza aurrera eraman zen, eta ondorioz, ma-
reak gehiago sartzen dira. Ondorioz, hondartzan ezartzen diren 
segurtasun neurriak errespetatzea eskatzen da; banderen kolo-
reak esate baterako. 

Uda sasoiarekin batera, Hondarribiko hondartzak zerbitzu ugari eskaintzen ditu hondartzaz gozatzeko.

rtero bezala, San Juan egunaren bezperan, Ama Guadalupekoa Hondarribiko trai-
nerua aurkeztu zen

AMA GUADALUPEKOA GURE ARTERA 
ITZULI DA

San Juan bezperan, Hondarribia Arraun Elkarteak, arraunlarien 
aurkezpena egin zuen Bentan, eta urteroko moduan, hondarri-
biar zaletuz bete zen Benta Zaharra. Betiko arraunlariak, berriak, 
eta aurten nobedade bezala, emakumezkoen trainerua agurtzeko 
aukera izan zen.

Hondarribiar asko eta asko hurbildu zen Bentara arraunlariak eta 
trainerua gertutik ikustera. San Juan bezpera egun garrantzitsua 
bihurtu da azken urteotan, izan ere, herriko mutilak animatzeko ilu-
sio handia dago herrian. 

Arraunlariek merezitako txalo zaparrada jaso zuten taula gainera 
igotzen zirenean. Bigarren mailako eskifaia igo zen lehen, emaku-
meak bigarren, eta amaitzeko lehenengo mailako taldea aurkeztu 
zen.

Arraunlari berrien artean ondorengoak ditugu; Carlos Mendizabal, 
Aritz Gallego, Aner Etxart eta Ibon Etxeberria. Guztira hemeretzi 
arraunlari dira lehenengo maila honetan. Eta aurten lehenengo al-
diz, Hondarribiak, hiru traineru izango ditu denboraldian. 

U

TXIKITAKO KONTUAK

irigarro txikiaren zelaietan ibilia naiz Urrero 
lantxo batean. Txori honi begira jarri izanak, 
aspaldiko kontu edo gertakizun bat burura 

ekarri dit.

Hamabost urteko mutikoa nintzen. Ez da atzo goi-
zeko kontua. Saturrarango seminarioan genbiltzan. 
Gure irakasle eta hezitzaileen artean, On Andoni 
Basterretxea, apaiza. Ondarruko semea genuen. 
On Andoni, urtez aberats, aurten joan zaigu gure 
artetik. Gizon irekia eta alaia, bat baldin bazen. Be-
rarengandik gauza bitxi ugari ikasi genuen. 

Ipar goian dauden bi izar gurdiei begiratuz gero, 
gurdi haundiko azteko bi gurpilen norantzakoa bost 
aldiz neurtu, eta zuzen zuzenean Ipar Izarra aurki 
liteke. Gauza bitxia, 
aldi berean, grezita-
rrak, begi-bixta neu-
rtzeko erabiltzen 
zutena. Hain zuzen, 
izar-gurdi haundia-
ren pertikako azken 
aurreko izarraren 
ondoan, beste izar-
tzo bat ageri da. 
Grezitarrek ziote-
nez, izar hori ikus-
teko gauza zenak, 
bixta ona izatearen 
poza ahogoza ze-
zakeen. 

Euskera kontuan, 
zer esan? On An-
donik, bere kontu-
ra sei-zazpi mutiko 
hartzen gintuen, eta, euskerarekiko oinarriak tinka-
tu zizkigun. Orduz geroz, nik etxera idazten nituen 
karta guztiak, Bertsotan idazten nituen. Behar den 
neurrian behin ere eskertuko ez diodan mesedea 

egin zidan, garai hartan, On Andonik. 

Dena den, eta, birigarroa kaiolan utzita banabil ere, 
hontara nentorren gaurko idazki honen haritik. On 
Andonik esan zigunez, bai omen zen Ondarrun, 
txori-zale amorratua zen gizon bat. Beste txoriekin 
batera, birigarro txikia ere bai omen zeukan kaio-
lan. Harriduraz edozein txoratuarazteko moduan 
kantatzen omen zuen. 

Eta zer bururatu zitzaion gizon hari? Kaiolaren au-
rrean ispilu bat ipintzea. Birigarroak, bere burua is-
piluan ikustean, beste txori baten aurrean zegoela 
uste zuen. Eta bera kantari hasten zenean, bes-
tea ere kantari hasten zen. Hainbesterainoko txo-
ro-bizian ikusten zuen nagusiak birigarroa, hauxe 

besterik ez zitzaion 
bururatu orduan 
Kaiola inguruan, 
bere burua ezku-
tuan jarri, eta eten-
gabe txixtuka arit-
zea. Halakoxea izan 
zen birigarroaren 
azkartasuna, Loio-
lako San Iñazioren 
Martxa ikasi zuen, 
hasi eta buka kan-
tatzeraino. Entzu-
teak ere baditu bere 
lanak. Horrelakorik!

Hain barrura sar-
tu zitzaidan kontu 
hau, birigarrotxo 
bat ikusten dudan 
bakoitzean, oroi-

men-zelaian irudi hura pizten zait. Gaur, kontu bitxi 
gisa, paperera ekarri nahi izan dut. Horra portuko 
elizako gurutzearen puntatik, Ondarruraino 
hegatu naiz. 

B

INGURUMENAREN TXOKOAN ZURE KEXAK, PROPOSAMENAK, EKARPENAK…
BILDU ETA ARGITARATU NAHI DITUGU!

Ingurumenaren txokoa sortu zenetik, atal honetan zu ere partaide izan zaitezen nahi dugu, horregatik, gogoan 
izan, ingurumen gaiei buruzko proposamen, kexa edo ekarpenen bat izanez gero, ingurumena@hondarribia.org 
helbide elektronikora bidal dezakezula. 

Hala eta guztiz ere, Hondarribiko Ingurumena eta Agenda 21 web orria sortzeko lanetan hasiak garenez, gogoratu 
laster, web orria  ere erabili ahal izango duzula zure ekarpenak egiteko.

agoeneko GAP programa amaitu da. Uraren atalaren on-
dorioak oraindik jaso ez diren arren (hurrengo hilabetean 
argitaratuko ditugu), “Erosketak eta etxeko hondakinen ku-

deaketa” eta “Energia”ren atalen emaitzak jaso dira.

Familiek sortutako hondakin kopurua %69 gutxitu da. Programan 
parte hartu duten familien ohitura aldaketei esker lortu da emaitza 
hau: 

 

GAP PROGRAMA AMAITU DA

Aipatutako aurrezpena, batetik, familien ohituren aldaketengatik 
gertatu da, eta bestetik, etxeetako instalazioetan hobekuntzak egin 
direlako:

•	 Erabili behar ez direnean argiak eta aparatuak beti itzalt-
zeko ohitura hartu dute.
•	 Ur berogailuen erabilera eta berokuntza sistemen erabi-
lera hobetu da, tenperatura era egokian erregulatuz eta beroa sor-
tzeko beharrezkoa den energia kontsumoa murriztuz.
•	 Parte hartu duten familien %15,69k, orain, arropa 20ºtik 
beherako tenperaturan garbitzeko ohitura hartu du.
•	 Hondarribiko partaideen artean, kontsumo baxuko 35 
bonbilla jarri dituzte, eta ondorioz, urtean 2.450 kW/h aurrezten 
dira eta CO2 tona 1 gutxiago igorri da atmosferara.
•	 Parte hartu dutenen zenbait etxetan burletak jarri dira ate 
edo leihoren batean isolamendua hobetzeko.

•	 Erosketak egitean norberaren poltsa edo betiko gurditxoa 
erabiltzeko ohitura hartu du parte hartu duten familien %14,81ek.
•	 Oro har, erabili eta botatzeko produktuak erosteko ohitura 
baztertu dute partaideek, edo gutxienez, haien kontsumoa gutxitu 
da.
•	 Parte hartu duten familien %81,48k, frutak eta barazkiak 
aleka edo erosten dituzte, beraz, familiek ez dituzte erabiltzen den-
datan dauden eta beharrezkoak ez diren plastikozko eta poliespa-
nezko ontziak.

Etxean hondakin gutxiago sortzeaz gain, erosketak egiteko ohitura 
arduratsuagoak eta iraunkorragoak hartu dituzte, eta ondorioz on-
dorengo hobekuntzak lortu dira:

•	 Nekazaritza ekologikoko edo bidezko merkataritzako pro-
duktu batzuk erosten hasi dira parte hartu duten familien %9,26.
•	 Erosi aurretik produktuen etiketak irakurtzeko ohitura 
%1,85 igo da. 

Honetaz gain, hondakinak gaika bil-
tzeko sistemen erabilera %8,02tan 
hobetu da.

Energiaren inguruan, GAP pro-
graman parte hartu duten familen 
etxeetan energia kontsumoa %4,57 
jaitsi da. Honela, urtean 1,8 tona petrolio baliokide edo beste 
modu batean esanda, 21,35 Mw/h (1Mw/h=1000 Kw/h) aurrez-
tuko dira. Beraz, energia kontsumo aurrezpen honi esker, 8,54 
CO2 tona gutxiago igorri dira atmosferara.

D

SANTA MARIA ATEAURREKO 
ONDARE EZKUTUA

Izenburu deigarri honekin nator-
kizue gaur, herrian, mintzagai 
den gaia azaltzera: Santa Maria 
ateaurreko lanak eta aurkikun-
tzak. Urteak badira aspaldiko 
hondarribiarrek eraiki, erabili eta 
utzi diguten ondarea: gehienetan, 
begien bistakoa baina, bestetan 
ongi gordeta lur azpian. Hauxe 

da Hondarribiko txokorik aipagarrienetako batean azaleratu 
berria daukaguna: harrizko bitxitegia, gozatzeko begiez be-
giratzen baldin badugu, noski! Hura bai, harri bilera! 
Aurtengo San Fermin astearekin batera bukatutzat eman 
dira indusketa lan arkeologikoak. Oraindik aurrera, denon 
lana, bai, guztiona da zer egin aurkitutakoarekin, hau da, 
nola toreatu benetako miura hau. Lanak maiatzean hasi zi-
ren eta tekniko eta langileei traba egin gabe, bertara, egun 
bakoitzean, Hondarribiko biztanleok gerturatzen ginen ikus-
teko nola  sator makinek, lurrari mokoka, ezkutatutakoa begi 
bistan jartzen zuten. Orain sator lanak bukatuz gero, berriz 
ere, Hondarribiaren ondareak duen aberastasuna argi eta 
garbi erakutsi  eta erakutsiko da: harrien edota harriekiko 
harridura harrigarria. 
Herriak bere garaian zuen itxura baliatuz –kartografia his-
torikoa–, Udalaren eta Arkeolan-aren adituei zor diegu an-
tzinako Hondarribiko gotorlekua berragertzea, bisitariek eta 
guk geuk horretaz guztiaz gozatzeko. 

LANAK ETA AURKIKUNTZAK

Lanek, hasiera-hasieratik, nolako ikusmina sortu zuten iku-
sita, Hondarribiko Udalak, Santa Maria ateaurrean egiten ari 
ziren indusketa lanen berri emateko, atal berria ireki zuen: 
Santa Maria atea. Bertan, lan arkeologikoaren argazkiak 
eta testuak argitaratzen dira. Hori guztia, Miren Aierbe udal 
arkeologoak zuzendua. Material hauekin batera, Behe Bi-
dasoako Hitza, Bida Berri eta Bidasoa Media ere erabiliko 
ditugu lantxoa argitaratzeko. 
Lan hauen proiektua bi ataletan banatzen da: alde batetik 
Santa Maria ateaurreko aztarna arkeologikoak aurkitu eta 
baloratzea eta, beste aldetik, Zumardiaren inguruko proiek-
tua. Azken honetan, Alameda jatetxearen ondoan hondatu-
riko kolektorea konpontzean horma zahar bat aurkitu da lur 
azpian eta zazpi gorpuzkinak. Pia Alkain arkeologoa dugu 
indusketaren zuzendari eta Arkeolanekin batera ari dira la-
nean datu zehatzak jakinarazteko. Ikerlarien ustez, inguru 
horretan marea errota bat zegoen eta, aldamenean, lurpe-
ratu zituzten gorpuak.
Santa Maria ateaurrekoari buruz aztarna ederrak agertu 
dira. Santa Maria atea 1530. urtean bertan zegoela azaldu 
du Miren Aierbe udal arkeologoak. Hortik aurrera, kanpoko 
hormak eta eraikuntzak zabaltzen joan ziren, ateari berari 
babesa emateko. Horretarako, defentsa guneak eraiki zi-
tuzten kanpoan erasotzaileei sarrera eragotzi edota traba 
gehiago jartzeko.       
Indusketa arkeologikoak Santa Maria ateaurreko aztarna 
arkeologikoak azalarazi ditu, hain zuzen ere Berpizkunde 
garaiko Hondarribiko harresiaren zatia. Aurreko kaleko erre-
pideko asfalto geruzaren azpian, kale mailatik 50 cm beheiti 
gutxi gorabehera, hobi gaineko zubiaren, patioen eta egitu-
ren aztarnak aurkitu dira.                                                       
                 Aurkitu dira egiturak Artxiboetan dauden kartografia 
historikoan agertzen diren berdinak dira. Kartografia hauek 
xehetasun handikoak dira, eta hor argi ikusten zen arkudun 
zubi bat agertuko zela, XVII. mende haserakoa, foso ba-
ten gainetik zihoana. 1572an San Feliperen gotorkelu edo 
baluartea eraikitzen denean, Fratin eta Tiburcio Spanocchi 
ingeniarien eraldaketekin, ateaurrea ixtea ekarri zuen, eta 
bertara sartzeko dimentsio handiko ate bat eraiki zen, eta 
ate honetara heltzeko eraiki batetik igaro behar zen: zubi 
batetik. Zubi honek  egurrezko zati altxagarri bat zuen eta 
harrizkoa bestea.  

Jatorrizko zubia 1848an estali zuten eta, orain, estalitako 
zubia berreskuratu egin da. Era berean, patioetarako 
sarrerak eta San Felipe baluarte edo bastioaren altxaera-
ren datu zehatzak lortu dira. Zaintza postuaren egituraren 
zati bat ere aurkitu da, harresiaren kanpoaldean –beste 
Zaintza postua Santa Maria barneko aldean zegoen XVII. 
mendearen hasieran– .Harlanduzko hormak eta bestelako 
altxorrak, besteak beste, patioetako baten barrenen ze-
goen ur-zuloa; guztiak ere  Gune Historikoaren ondarea-
ren adierazgarri eta gotorlekuaren garrantziaren isla. 
Aurkikuntza ederra izan da patio baten barnean aurkitu 
den ganga edo bobedadun egitura bat. Aurkikuntza berri 
honen funtzioa, lanean ari diren adituen ustez, San Felipe-
ko baluartearen horman irekitako bao batekin lotzen duen 
zisternara heltzea zen. Bao honek, zuzenean, fosora edo 
babes erretetenera igarotzea posible egiten du. Era garai-
kidekoa izan daiteke aurkikuntza hau.
Honetaraz gero, aztarna horiekin guztiekin zer geratuko 
den erantzuteko erantzule nagusiengana zuzendu gara 
eta hona hemen, gaur den egunean, emandako erantzu-
nak. Miren Aierbe udal arkeologoak, indusketak aurrera 
eraman ahala, hainbat ezusteko  izan dutela aitortu du: 
“Kontuan hartu, XVI. Mendetik protagonismo handia edu-
ki duen leku batean gaudela”. Teknikoen lana ahalik etya 
datu gehien eskaintzea dela adierazi du. «Horrela gotorle-
kuaren historiaren zati bat berreskuratu, eta aldi berean, 

arkitekto taldeari etorkizunean lana errazten diegu, baldin 
eta egokitze lanak bideragarriak badira». «Euskal Auto-
nomia Erkidegoan XVI. mendeko bi gotorleku daude: Do-
nostian eta Hondarribian», dio arkeologoak. Lehenbiziko 
kasuan, presio urbanistikoa medio, harresia bota, eta Kor-
tazar zabalgunea eraiki zuten. «Baina Hondarribian gotor-
lekuaren aztarnak mantendu dira». Azken batean, “tokiak 
bizitza bat, bilakaera bat du eta hormek datuak eta pistak 
ematen dizkigute”.
Aurkikuntzekin zer egin galdetuta, Aitor Kerejeta Alkateak 
“eskuartean zenbait aukera” dauzkagula dio. “Alde batetik, 
aurkikuntzen gainean eraikitzea eta bestetik, eraikuntzen 
gainean egitura bat jartzea, denok ikusi ahal izateko zer 
daukagun Hondarribiko Alde Zaharraren sarreran. Froga 
edo simulazioak egingo ditugu eta gero Jai Nagusien on-
doren egingo dugu erabakitzen duguna. Hala ere, Alde Za-
harretik sartu eta ateratzeko aukera mantendu behar da, 
baina gero eguneroko funtziotan zer egingo dugun ziur ez 
dakigu oraindik”.
Nire aldetik, hau da, irakurle, gaurkoz azaltzen dizudan 
gutxia, besterik ez, baina, nahiz eta harriak oso garran-
tzitsuak izan, honen guztiaren atzean ibili ziren aspaldiko 
pertsonei –harriekin lan egin zutenak– arreta eman behar 
diegu. Hori guztia, beti ere neura neurrian,  hurrengo lan 
batean,  historiari eta adituen ikerketei esker, saiatuko gara 
argitzen.

Hondarribia S.XVII Mendean. Sn Phelipeko Baluartea eta Sta. Mariako Atea.

EUSKAL LIBURUAK EROSTEKO AUKERA
OLEARSO LIBURUDENDAN

ITSASOKO LOTI EDERRA 

Istoriorik ederrenen magia berres-
kuratu nahian, loti ederraren ipuina 
hartu eta bere kasa kontatu du egi-
leak: pertsonaia eta egoera berriak 
asmatuz, giro berrietan kokatuz (pa-
laziotik, arrant-
zale eta artzain 
mundura), eta 
idazten ari de-
nari buruz iratxo 
adar-jotzaile ba-
tekin etengabe 
eztabaidatuz.

URRE URDINAREN 
LURRINA

Volgako batelariak blogean plazara-
tu zen Auki batean du abiapuntua li-
buru honek. Idazle batzuk kezu ziren 
euskaraz, oraintsu arte behintzat, ez 
dugulako izan maila jasoko literatur 
tradiziorik. XIX. 
Mendean, esate 
baterako, ez zen 
egon Rimbauden 
pareko euskal 
poetarik.

TXANPIRRIN PINTXONA

Liburua 40 haur-kantaz osatuta 
dago. Kanta bakoitzaren partitura, 
letra eta iradokizun pedagogikoak 
aurkituko dituzu liburuko orrialde 
bakoitzean. Kanta horiek sekula 
aurretik argitaratu gabeak dira. 
Imanolek azken 
h i l a b e t e o t a n 
i d a t z i t a k o a k 
dira, berak ipini 
die musika eta 
grabatu ere 
berak grabatu 
ditu.

ERORIAREN LOGIKA

Zure ilearen gortinaia zabaldu dut. 
Musukatu zure begietako durduza. 
Ferekatu elipsien probabilitateak. 
Arnastu zure arnas etena. Margotu 
mailukien sistemak. Estutu zure 
gorputzaren egitura. Altxatu plaze-
raren matema-
tika. Besarkatu 
ereabatekoaren 
beharra. Busti 
e z p a i n e t a k o 
u r g e n t z i a . 
Definitu musuen 
polemika…

NIRE IBILBIDE PEDAGOGIKOA

Urbietak musika munduan lan ugari 
egin du eta euskal kantagintzan 
ezaguna da. Haurrentzako hainbat 
bilduma argitaratu ditu eta horietako 
asko euskarazko irakaskuntzaren 
hastapenetan garrantzitsuak eta 
erreferentzialak 
izan ziren. Izan 
ere, euskarazko 
i r a k a s k u n t z a 
hobetzen eta 
d i n a m i z a t z e n 
aritu da urte 
luzez Urbieta.

ERLOJUGILEA

“X segundoak” denbora gelditu du 
garun itxurako Estatuan. Pertsonak, 
autoak ... denak geldi daude infini-
tua dirudien argazki batean. Eremu 
mortu horretan, aldiz, jainko txiki bat 
bezala, aske mu-
gitu ahal izango 
da nobela hone-
tako protagonis-
ta, erlojugilea.
kontserbadorean.

Gazteentzat informazioa
San Pedro kaleko bulegoan

AIZUE GOMENDATZEN DIZUT!!! 2009

Truka ezazu bidaiatzeko informazio 
praktikoa!

Ekarri zure gomendioa Gazteentzako 
Informazio Bulegora edo idatzi www.
aizue.com blogean.

Bi kategorietan parte hartzeko aukera 
daukazu. Batetik, 12-17 urte bitarteko 
gazteak, eta bestetik, 18-34 urte bitar-

tekoak. 

Epea urriaren 15a bitarte irekita dago 
zure proposamenak aurkezteko. 

Oraingoan ikus entzuneko materiala edo 
gustuko oporralditxoa irabazteko aukera 
aparta daukazu!

Anima zaitez!!!

Bidaiatzea gustuko duzula?

Ba ez ahaztu zure aterpe-kide edo ikasle txartelak ateratzea deskontu interesgarriak lortu ahal izateko. 

Etorri zaitez Gazte Informazio Bulegora eta informatu zaitez!!!

BIDAIATZEKO DESKONTUAK

ehiaketa habian jartzeko unea 
iritsi da, hau honela, aldizkarian 
parte hartzeko aukera luzatzen 

dizuegu. Badirudi lehiaketak gero eta 
arrakasta gehiago duela, izan ere, 
ekaineko hilabetean erantzun asko 
eta asko jaso genituen, eta zuen par-
taidetza eskertzekoa da.

Oraingoan, argazkian ikus dezake-
zuen arroken inguruan galdetzen di-
zuegu. Uda garaiaz gozatzeko unea 

iritsi da, eta ondorengo irudia asko-
tan izango duzue zuen aurrean egun 
hauetan. Ondorioz, gaurkoan ondo-
rengo galdera aurkezten dizuegu; 
Nola izena dute erreta aldeko bi 
arrokek?

Erantzuna izanda, eta aldizkarian 
parte hartzera animatzen bazarete, 
erantzuna Euskara Zerbitzura era-
matea besterik ez duzue, abuztuaren 
12a baino lehen. Erantzun guztien 

artean, bi garaile izango dira; lehen 
irabazleak Beko Errota jatetxean bi 
pertsonentzako afaria lortuko du, eta 
bigarrenak, liburu sorta. 

Aurreko alean aurkeztu genizuen gal-
deraren erantzuna ondorengoa da; 
“Murrua kalea” eta irabazleak ondo-
rengoak izan dira: 
Itziar Garmendia (Beko Errotan bi la-
gunentzako afaria), eta Peio Etxebe-
rria (liburu sorta). 

NOLA IZENA DUTE ERRETA 
ALDEKO BI ARROKEK?

?
L ?

ondarribiko historia argazki bidez biltzen jarraitzen 
dugu. Uda garaiarekin batera, herriko kirolaz goza-
tzeko garaia iritsi da. Herriko arraunlariek urteak da-

ramatzate txapelketetan parte hartzen.

1891. urtean, Hondarribiko bi traineruk Donibane Lohizu-
neko estropadetan parte hartu zuten, eta 1920an, Kontxan 
parte hartu zuten lehenengo aldiz, Ama Guadalupekoa tra-
inerurekin. 

Irudian, 1943. urtean txapelketan parte hartu zuten arraun-

lari hondarribiarrak azaltzen dira; Pedro Gonzalez (patroia), 
Juan Gonzalez, Jose Lecuona, Jose Antonio Emazabel, 
Jesus Lecuona, Jose Etxaide, Justo Olasagasti, Julian Le-
cuona, Vicente Larrarte, Maurizio Duinat, Quintero Gonza-
lez, Enrique Arribillaga, Miguel Iridoy eta Juan Araneta. 

Honelako irudi bitxi eta ikusgarriak etxean dituzuenok, eta 
Hondarribia aldizkarian argitaratzea animatzen zaretenok, 
zuen argazkiak Euskara Zerbitzura bidaltzea besterik ez 
duzue. Lagun gaitzazu herriko historia irudi bidez biltzen. 

H

Ganbarako kutxa miatzen 29

?

Ekaina2009
JAIOTZAK EKAINEAN

1ean: NAGORE Martin Amador, Salamankako Alvaro eta Hondarribiko Izaroren alaba.
1ean: NORA Estebanez Garcia, Hondarribiko Ibon eta Irungo Maria Asuncionen alaba.
2an: ZURIÑE Armezaga Oporto, Irungo Iñaki eta Hondarribiko Maria Begoñaren alaba.
3an: PAUL Arieta-Araunabeña Rekondo, Hondarribiko Eukeni eta Donostiako Marinaren semea.
4an: NORA Zamora Etxebeste, Hondarribiko Jose Maria eta Irungo Iratxeren alaba.
4an: EKHI Gonzalez Iridoi, Hondarribiko Zigor eta Hondarribiko Aloñaren semea.
11n: AIMAR Valdajos Irazusta, Hondarribiko Luis Mariano eta Irungo Mariaren semea.
16an: AINHOA Orbegozo Sagarzazu, Donostiako Carlos eta Hondarribiko Garbiñeren alaba.
20an: EKI Labaien Gallego, Errenteriako Eñaut eta Irungo Elisaren semea.
20an: MARTIN Sagarzazu Eito, Donostiako Fausto eta Iruñako Maiteren semea.
24an: MANEX Cembrero Alza, Donostiako Miguel Maria eta Hondarribiko Maria Soledaden semea.
26an: LUCIA Vedoya Fernandez de Barrena, Buenos Airesko (Argentina) Javier eta Irungo Liberen alaba.

EZKONTZAK EKAINEAN

6an: EMILIO Escudero Millaruelo, Lleidakoa, eta MARTA Calvet Alaiz, Lleidakoa.
6an: MIGUEL Villarrubia Urrutia, Donostiakoa, eta AITZIBER Larruskain Sarasola, Hondarribikoa.
6an: ANTONIO Anunzibai Kanpandegi, Hondarribikoa, eta REBECA Gonzalez Ramirez, Irungoa.
6an: JOSE IGNACIO Garcia Jimenez, Zumaiakoa, eta AINTZANE Susperregi Salaberria, Hondarribikoa.
20an: LUIS MARIA Esteban Aldezabal, Errenteriakoa, eta MARIA TERESA Arregi Moronati, Donostiakoa.
20an: EMILIO Jimenez Marin, Sevillakoa, eta MIRYAN Salaberria Ugartemendia, Hondarribikoa.
27an: JAVIER Galarraga Iriondo, Leongoa, eta MARIA ROSARIO Garcia Mortalena, Sunbillakoa.
27an: ARITZ Kanpandegi Berrotaran, Hondarribikoa, eta LEIRE Mendizabal Gonzalez, Hondarribikoa.

HERIOTZAK EKAINEAN

4an: HERIBERTO Saez Zubillaga, Pasaiakoa, 83 urte, Amute kalean.
9an: RAIMUNDO Sagarzazu Olaskoaga, Hondarribikoa, 73 urte, Minasoroeta kalean.
18an: ANTONIO Oianguren Perez, Hondarribikoa, 98 urte, Irunen
19an: PABLO Azaldegi Zuzaia, Hondarribikoa, 72 urte, Leiba jeneralaren kalean.
20an: PEDRO Amunarriz Esponda, Hondarribikoa, 78 urte, Saindua kalean.
21ean: JOKIÑE Aranburu Sagarzazu, Hondarribikoa, 88 urte, Lonja kalean.
21ean: ENRIQUE Mendizabal Arzuaga, Hondarribikoa, 82 urte, Baserritar etorbidean.
23an: GENEROSA Galarza Arbelaiz, Hondarribikoa, 88 urte, Zimizargako Txendunebea baserrian.
26an: JOSEFA Arburu Tumas, Hondarribikoa, 74 urte, Biteri kalean.

Fermin Olaskoaga-k
jasotako datuak

Bazkide berriak: 15 gizon eta 16 
emakume. Horietatik 17 heldu eta 
14 haur. Guztira 31 bazkide berri.

Ekarri diren liburu berriak: 91 
euskaraz, 90 gaztelaniaz. Guztira 
181 liburu.

Mailegatutako liburuak: 375 
euskaraz, 1399 gaztelaniaz eta 
28 bestelakoak. Guztira 1812.

Gehien mailegatutako liburuak:
Haurrak:	

Euskeraz: DENOU, Violeta.-

Teo oporretara doa.-Elkar.

Gaztelaniaz: COUSINS, Lucy.- 

La casa de Maisy.- Serres.

Helduak:	
Euskeraz: WALIÑO, Josu.- 

Bederatzi ateak.-Txalaparta.

Gaztelaniaz: LARSSON, Stieg.- 

Los hombres que no amaban a 

las mujeres.- Destino.

EKAINEKO UDAL
LIBURUTEGIKO DATUAK

HERRIKO BIZILAGUNEN GORA-BEHERAK EKAINEAN 

Altak:.............................................................. Jaiotzak: 12, eta kanpotik etorriak: 38
Bajak:.................................................................Hildakoak: 9, eta herritik joanak: 69
Biztanle kopuru orokorra:.................................................................16.554 bizilagun

EKAINEKO EGURALDIAREN DATUAK
(Hondarribiko aireportutik jasoak)

Tenperaturarik gorena:........................................................... 32,6º C, hilaren 28ean
Tenperaturarik beherena:........................................................... 12,0º C, hilaren 9an
Batez besteko tenperatura:............................................................................ 20,0º C
Batez besteko hezetasuna:................................................................................% 70
Euri-litroen kopurua:.....................................................................................33,0 mm
Egunik euritsuena:................................................................... hilaren 15an 10,4 mm
Euri indartsuenen unea:........................... hilaren 15ko, 01:35etan, 15,0 mm/orduko
Egun euritsuak:.............................................................................................13 egun
Elur egunak:....................................................................................................0 egun
Kazkabar egunak:...........................................................................................1 egun 
Ekaitz egunak:.................................................................................................3 egun 
Behe-lainoko egunak:......................................................................................0 egun
Ihintz egunak:..................................................................................................4 egun
Zeru oskarbia:.................................................................................................6 egun
Zeru lainotua:................................................................................................17 egun
Zeru estalia:.....................................................................................................7 egun
Eguzki kopurua:.........................................................................................228,5 ordu
Batez besteko presioa:........................................................................ 1016,2 milibar
Presiorik gorena:..........................................................1027,4 milibar, hilaren 20ean
Presiorik beherena:............................................................1003,1 milibar, hilaren 6n
Haizea >55 Km/ord.:........................................................................................1 egun
Haizerik indartsuena:........................................hilaren 8ko 17:05etan 76 Km/orduko

ARRANTZALE KOFRADIAN EKAINEAN SALDUTAKO ARRANTZA KOPURUAK

Legatza (Merlucius merlucius): 128,70 kg

Tarteko legatza (M.merluciu):  461,60 kg

Merlenka (M.merlucius):  223, 90 kg

Txitarroa (T.trachurus):  4.051,20  kg

Hegaluzea (Thunnus thynnus):  51,00 kg

Itsas aingira (Conger conger): 11,60 kg
Boga (Boops Boops) 2101,40 kg 
Lupina (Dicentrarchus labrax): 2,40 kilo.
Erla (Li.mormyrus): 1.473,10 kg
Mero zuria (E.guaza): 3, 90 kilo.
Bestelakoak: 300,20 kilo.




